
dia maoe soeroe owee pergi. Owee pergi tentoe dia masi ada ngeram sama goendiknja, dari itoe owee lantas pergi ka sitoe. Owee tanja boedjang, katanja baba dari malem engga ka sitoe, dan betoel owee lagi ngomong baba lantas dateng, lantas dia tjemboeroein, bilang owee maen gila sama dia poenja bini moeda, katanja owee dari malem ada ngeram di sitoe.....“

Ban-trjoan tida bisa habisin bitjarannja, kerna Kek-soen, jang balik dari blakang dengen koenjoeng-koenjoeng dapet denger orang bitjara kasa-koesoek, lantas masoek ka dalem itoe kamar.

„Bangsat! anak jauwsioe! engga goena loe tinggal hidoep!“ berseroe sang ajah itoe dengen soeara nekat, kamoedian laloe ia angkat kapelannja salakoe orang maoe bikin remoek kapalanja kerbo.

Ban-tjoan berkelit, kaloear dari kamar, dan lantas berlari-lari ka blakang. Dengen amat sengit Kek-soen lantas maoe mengedjer, tapi sigra djoega ia poenja istri mengalang di tengah djalan.

Njonja itoe, jang tadi soeda djadi boengkam, sekarang dengen mendadak soeda timboel kombali napsoe amaranja. Ia pertjaja bitjaranja sang anak, dan merasa jang ia poenja soeami ada terlaloe kliwatan. Tidakah sekarang ia soeda mendapet taoe, bahoewa Kek-soen poenja nekat itoe soeda terdjadi boeat oeroesan ia poenja goendik? Itoe sadja soeda sampe tjoekoep boeat bikin daranja djadi mendidih, dan sigra joega ia berkata:

